АЖЛЫН ХЭСГИЙН ТАНИЛЦУУЛГА

Монгол Улсын Засгийн газраас 2023.10.13-ны өдөр Улсын Их Хуралд өргөн мэдүүлсэн Хүүхэд хамгааллын тухай хуулийн шинэчилсэн найруулгын төсөл болон хамт өргөн мэдүүлсэн бусад хуулийн төслүүдийг Улсын Их Хурлын гишүүн С.Одонтуяа нарын эмэгтэй гишүүдээс 2021.03.05-ны өдөр Улсын Их Хуралд өргөн мэдүүлсэн Хүүхэд хамгааллын тухай хуульд нэмэлт, өөрчлөлт оруулах тухай хуулийн төсөлтэй нэгтгэн Байнгын хороо болон чуулганы хуралдаанаар хэлэлцүүлэх бэлтгэл хангах Ажлын хэсгийг Нийгмийн бодлогын байнгын хорооны 2023.11.07-ны өдрийн 14-р тогтоолоор байгуулан Ажлын хэсгийг УИХ-ын гишүүн Ц.Идэрбат ахалж, гишүүдээр УИХ-ын гишүүн П.Анужин, Б.Баярсайхан, Б.Бейсен, Б.Жаргалмаа нарын гишүүд ажилаллаа. 

Ажлын хэсэг Хүүхдийн хамгааллын чиглэлээр үйл ажиллагаа явуулдаг төрийн бус байгууллагууд, иргэд, олон нийтийн төлөөлөл, Засаг дарга, хамтарсан багийн гишүүд, нийгмийн ажилтнууд, хууль, шүүх, цагдаа, хүүхдийн эрхийн хууль зүйн хорооны гишүүд, Хүний эрхийн үндэсний комисс, боловсролын салбар, эрүүл мэндийн салбарын эмч, өрхийн эмнэлгийн төлөөлөл, цахим хөгжил, харилцаа холбооны яам, харьяа агентлагууд, олон суваг дамжуулах байгууллагын төлөөлөл, хүүхдийн асрамжийн газар, хүүхэд хамгааллын төв, нийслэлийн холбогдох газрууд, соёл, спортын салбар, гамшиг, онцгой байдлын алба, хамтарсан багийн гишүүдтэй уулзалт зохион байгуулж хуулийн төслийг хэлэлцүүлж, санал авсан болно. 

[bookmark: _GoBack]Ажлын хэсэг нийт 10 удаагийн салбар хэлэлцүүлэг, хуулийн төслийг d.parliament.mn цахим хуудаст байршуулан, иргэдээс ирүүлсэн саналыг үндэслэн Засгийн газраас өргөн мэдүүлсэн Хүүхэд хамгааллын тухай хуулийн шинэчилсэн найруулгын төслийг суурь болгон Улсын Их Хурлын гишүүн С.Одонтуяа нарын эмэгтэй гишүүдээс Улсын Их Хуралд өргөн мэдүүлсэн Хүүхэд хамгааллын тухай хуульд нэмэлт, өөрчлөлт оруулах тухай хуулийн төслийг нэгтгэн нийт зарчмын зөрүүтэй 30 санал, найруулгын шинжтэй 1 санал, дагасан хуулийн төслийн хүрээнд 20  зарчмын зөрүүтэй саналыг боловсрууллаа. Үүнд: 

· Эцэг, эхийн үүрэг хариуцлагыг нэмэгдүүлж хүүхдийн дэргэд согтууруулах ундаа хэрэглэх, хэрэглэсэн үедээ бусдын орон байранд нэвтэрч хүүхдийг эрсдэлт нөхцөлд оруулахыг хориглох, эцэг эх, асран хамгаалагч соёл спортын арга хэмжээнд хүүхдээ оролцуулахдаа гэнэтийн ослын даатгалд хамруулах, үе тэнгийн дээрэлхэлт үйлдсэн хүүхдийн хамтаар сэтгэл зүйн зөвөлгөө, үйлчилгээ төлөвшилд нөлөөлөх сургалт, үйл ажиллагаанд хамрагдах; 
· Боловсролын салбар дахь хүүхэд хамгааллын хүрээг өргөжүүлж багш, боловсролын сургалтын байгууллагад хүүхэд хичээлдээ тодорхойгүй шалтгаанаар ирээгүй тохиолдолд нэн даруй эцэг эхэд мэдэгдэх, эрсдэлт нөхцөлд хүүхэд өртсөн тохиолдолд холбогдох ажилтанд мэдэгдэх, хүүхдийн эрх, хамгааллын нөхцөл байдлын үнэлгээг хийх, эцэг, эхийн зөвлөл нь хүүхдийн эрх, хамгааллын бодлоготой байх;
· Цахим орчин дахь хүүхэд хамгааллын хүрээг өргөжүүлж хэвлэл мэдээлэл, өргөн нэвтрүүлэг, цахим орчинд хүүхдийг хортой, хоройтой мэдээлэл, контентоос хамгаалах чиглэлээр холбогдох байгууллагуудад дотооддоо авч хэрэгжүүлэх арга хэмжээг зааж, цахим орчинд хүүхдийг урхидах, дээрэлхэх, дарамтлахыг хориглосон;
· Соёл, спортын салбарт хүүхдийн оршин суугаа газраас өөр газарт 24 цагаас дээш хугацаагаар арга хэмжээнд оролцуулсан тохиолдолд 15 хүүхэд тутамд заавал нэг хүн харгалзан явах, аливаа төрлийн хурдан морины уралдааныг зохион байгуулагч заавал харьяа орон нутгийн захиргаанд мэдэгдэх, уралдаанч хүүхдийн эрх, аюулгүй байдлыг хангах хүрээнд морио уралдуулж байгаа морины өмчлөгчид үүрэг, хариуцлага хүлээлгэхээр;
· Гамшиг, онцгой байдлын нөхцөлд хүүхдийн амь нас, эрүүл мэндийг эрсдэлт нөхцөлд оруулан, байгаа газраас нь авч явах болон тээвэрлэхийг хориглох;
· Хүүхэд хамгаалал, удирдлага, зохион байгуулалтын хүрээнд хүүхдийн эсрэг болон хүний бэлгийн эрх чөлөө, халдашгүй байдлын эсрэг гэмт хэрэг үйлдэж эрүүгийн хариуцлага хүлээсэн хүнийг хүүхдийн байгууллагад ажилуулахыг хориглох. Сум, хорооны 3000 хүртэлх хүн амд нэг хүүхэд, гэр бүлийн нийгмийн ажилтан байхаар тооцож ажиллуулах, тэдгээрийн нийгмийн баталгааг боловсролын нийгмийн ажилтны нэгэн адил тогтоох, хүүхдийн эрхийн хууль зүйн хорооны даргыг Засаг дарга эсхүл хуулийн асуудал хариуцсан нэгжийн дарга байхаар, Хүүхдийн эрхийн хууль зүйн хороо болон хамтарсан багийн санхүүжилт, үйл ажиллагааны зардлыг харьяа газар, орон нутаг нь төсвийн төсөлдөө заавал тусгаж эрх бүхий этгээдээр батлуулан, хэрэгжилтэд хяналт тавихаар;
· Хүүхэд хамгааллын хууль тогтоомжийн хэрэгжилтийг хангуулах, хяналтыг сайжруулах хүрээнд орон нутаг нь хэрэгжүүлсэн ажлынхаа тайланг жил бүрийн 2 дугаар сард хүүхэд, гэр бүл хөгжлийн асуудал эрхэлсэн төрийн захиргааны төв байгууллагад хүргүүлж, Хүүхдийн төлөө үндэсний зөвлөл нэгтгэсэн тайланг хэлэлцэн дүгнэж шаардлагатай тохиолдолд холбогдох этгээдэд чиглэл өгч ажиллахаар;
· Энэ хуулийг 2024 оны 09-р сарын 01-ний өдрөөс эхлэн дагаж мөрдөхөөс зарчмын зөрүүтэй саналыг боловсрууллаа. 

Мөн хуулийн төслийг дагасан нийт 14 хуулийн төслөөс Гэр бүлийн тухай хуульд нэмэлт, өөрчлөлт оруулах, Иргэний бүртгэлийн тухай хуульд нэмэлт оруулах, Онц байдлын тухай хуульд нэмэлт оруулах тухай хуулийн төслүүдийг хууль санаачлагчид нь буцаах болон Хүүхдийн эрхийн тухай хуульд нэмэлт, өөрчлөлт оруулах тухай хуулийн төсөлд:

· Сум, дүүргийн Засаг дарга нь баг, хороо бүрдээ Хүүхдийн эрхийн олон нийтийн байцаагч ажиллуулж болохоор.

Нийгмийн халамжийн тухай хуульд нэмэлт, өөрчлөлт оруулах тухай хуулийн төсөлд: 
· Хүүхдийн мөнгөн тэтгэмжийг зээл, өр төлбөрт суутгахыг хориглох болон эцэг, эх нь тэжээн тэтгэх үүргээ биелүүлээгүй, хүүхдийн эрхийг зөрчсөн нь тогтоогдсон бол хүүхдийн мөнгөн тэтгэмж олгох асуудлыг түдгэлзүүлэх асуудлыг тус тус тусган хуулийн төслийг боловсрууллаа. 

Байнгын хорооны дарга, эрхэм гишүүдээ, 

Ажлын хэсгээс бэлтгэсэн зарчмын зөрүүтэй саналыг хэлэлцэн шийдвэрлэж өгөхийг Та бүхнээс хүсье.

Анхаарал хандуулсанд баярлалаа. 

